
Broio de Portoricco ô porta a primma

Squaddra a combatte, ommo ch'ô l'ha zà grixe

Cavellea, barba e çegge, e ô gode a stimma

D'êse ô megio cacico pe aspertixe:

Lê ô dixeiva a-ô so popolo un pö primma

De partî: no creddeî, quanto se dixe

Che contro i arme nostre i Europei

Rendan invûlnerabili i so dei.

De l'Europeo l'è l'öu l'ûnico dio,

Questo solo lê ô ven chì pe adorâ;

Se impotente voeî veddilo e avvilio

Quest'öu, questo so dio cacciælo in mâ!..

In quanto ch'ô no posse êse ferio,

Pêu dî d'Alana a pelle pertûzâ,

Che e pelle di Spagnolli, comme quelle

Di ciù miseri Indien, son gramme pelle.

Uña squaddra de figge tùtte belle

Vegniva in compagnia de so marziali

Trûppe, ciù assæ de queste, benchè imbelle,

Pericolosa, perchè a-e materiali

Arme ciù assæ funeste ûnivan quelle

Ne-e grazie do so sesso natûrali,

Tanto accresciûe da-ô diao so ingaggiatô

Che paivan e reclûte de l'Amô.

Ean sciûscianta divise in træ canoe:

De carnaxon ëan vinti belle gianche

E vinti cô de rammo e vinti moe:

Tutte ëan guernie de ciûmme solo a-i anche,

Che han i ciù belli oxelli a-i äe e a-e côe,

E d'öi a-ô collo, a-i oëge, a-e tresse, e franche

Restavan quæxi d'ogni ornato nûe

Con arte e parti che pêuan ciù sedûe.

